
Annotatsiya. Jamiyat iqtisodiy, ijtimoiy barqarorligini ta‘minlash va ijtimoiy 

taraqqiyotga erishish kо‘p jihatdan soha bо‘yicha tayyorlanayotgan kadrlarning bilimi, 

kо‘nikmasi, malaka va kasbiy kompetensiyalariga bog‘liq. Maqolada kadrlarni о‘qitish, 

xodimlarning malakasini tadqiq etish, ularni yanada rivojlantirish va takomillashtirish kabi 

masalalar kо‘rsatilgan. 

Kalit sо‘zlar: faoliyat, jamoa, xodimlar malakasi, optant faza, adept faza, moslashuv 

fazasi, internal fazasi, hurmat fazasi, murabbiylik va ustozlik fazasi, kasbiy yо‘naltirish, 

kompetensiya. 

 

2020 yilda dunyoda rо„y bergan COVID-19 pandemiyasi kо„plab sohalarda bо„lgani 

kabi transport soha ishchi-xodimlari faoliyatiga ham sezilarli ta„sir kо„rsatdi. Bu esa о„z 

navbatida transport sohasini yanada tubdan takomillashtirish, sohada faoliyat olib 

borayotgan xodimlarni har tomonlama ijtimoiy jihatdan qо„llab-quvvatlash, ijtimoiy 

masofani saqlagan holda ishlash, ularning salomatligini asrash, sohada tibbiy xizmatni 

kuchaytirish, texnika xavfsizligi va sanitariya-gigiena qoidalariga amal qilgan holda 

faoliyat olib borishni yanada dolzarblashtirdi. Keyingi vaqtlarda rо„y bergan voqea va 

hodisalar dinamikasi barcha sohalarda bо„lgani kabi transport sohasini ham keng tadqiq 

etish va tayyorlanayotgan kadrlar malakasini oshirishga nisbatan ehtiyoj yuqori 

ekanligini kо„rsatdi. Aynan shu talab va ehtiyojlardan kelib chiqqan holda transport 

sohasida ham bugungi kunda mamlakatimizda tub islohotlar amalga oshirilib, 

ixtisoslashtirilgan oliy ta„lim muassasalari tashkil etilib, ularning faoliyatini 

takomillashtirsh borasida bir qator vazifalar belgilanib, amalga oshirib kelinmoqda. 

Xususan, О„zbekiston Respublikasi Prezidentining 2020 yil 4 maydagi “Transport 

sohasida kadrlar tayyorlash tizimini tubdan takomillashtirish chora-tadbirlari 

tо„g„risida”gi PQ-4703-sonli Qarorida kо„rsatilgan: 

“transport sohasi ehtiyojlaridan kelib chiqib, mehnat bozoridagi raqobatbardosh 

oliy ma„lumotli mutaxassislar va ilmiy-pedagogik kadrlarni, shuningdek, ommaviy kasb 

mutaxassislarini tayyorlash, qayta tayyorlash va ularning malakasini oshirish; 

transport sohasi uchun kadrlar tayyorlashning uzluksiz tizimini yaratish, tizimdagi 

akademik litsey hamda sohaning professional ta„lim muassasalari ta„lim dasturlarining 

uzluksizligi va uzviyligini ta„minlash [1] kabi vazifalar shular jumlasidandir. 

Kishilarning eng kо„p qismi о„z qobiliyatlari va xususiyatlariga mos keladigan 

kasblarda band bо„lsalargina, butun millatning ishlab chiqarish samaradorligi eng 

yuqori darajaga erishishi mumkin [2]. Bu masalani hal qilishda kasbiy yо„naltirish va 

tanlash jarayonining ahamiyati beqiyosdir. Masalan, tegishli manbalar [3] shuni 

kо„rsatadiki, ishdan bо„shashga qaror qilgan mutaxassisning ishlab chiqarish 

samaradorligi bir oy davomida 10-15%ga, ishdan bо„shash davrida esa 30-40%ga 

pasayadi. Xuddi shunday holatni ishga yangi qabul qilingan mutaxassisda ham 

kuzatish mumkin. Kadrlarning bunday о„zgaruvchanligi iqtisodiyotga jiddiy zarar 

yetkazadi. Birgina shu muammoni hal qilish orqali ham iqtisodiy samaradorlikka 

erishish mumkin bо„ladi. 

Hozirgi vaqtda respublikada ijtimoiy himoya va qо„llab-quvvatlash faoliyati turli 

soha mutaxassislari - sotsiologlar, psixologlar, pedagoglar, huquqshunslar, tibbiyot 

xodimlari va boshqa soha vakillari tomonidan amalga oshirilmoqda 

[14,15,16,17,18,19,20,21]. Turli soha mutaxassislarining integratsiyalashishi kerakli va 

zarur ishdir. Shu sababli Toshkent davlat transport universitetida 2021-2022 о„quv 

yilida yurisprudensiya (xalqaro transport huquqi) yо„nalishi, 2022-2023 о„quv yilidan 

esa Siyosatshunoslik, Sotsiologiya yо„nalishlari tashkil etildi. 

Ushbu yо„nalishni bitirgan mutuxassislar qо„yidagi sohalarda faoliyat olib 

borishlari mumkin bо„ladi: 

1. transport sohasi tarmoq yо„nalishlarida (taksi xizmati, temir yо„l xizmati, 

logistika sohasi, aeroport xizmati va b.); 

2. aholini ijtimoiy himoya qilish tizimida (transport xodimlari kasaba 

uyushmalarida, mahallalarda, pensiya jamg„armasi va b.); 

3. ijtimoiy xizmatlar tizimi (oziq-ovqat bilan ta‟minlash, uy ishlariga 

kо„maklashish, dori-darmonlar yetkazib berish va b.); 

4. nodavlat va notijorat ijtimoiy tashkilotlarida (nogironlarni qо„llab-quvvatlash 

jamg„armasi, yoshlar ittifoqi, xususiy ta‟lim tizimi, kasbga tayyorlash va qayta 

tayyorlash va b.); 

5. ijtimoiy biznes tuzilmalarida (taksoparklar, logistika markazlari, havo yо„llari, 

yо„l qurilish sohasi va b.) 

6. hokimiyat tizimida (tuman, viloyat, respublika) va boshqa shu kabi transport 

bilan bog„liq sohalarda faoliyat olib borishi mumkin. 

Umuman olganda mazkur yо„nalish bо„yicha mutaxassis kadrlarni tayyorlash 

tizimini yо„lga qо„yish quyidagi bir qator ijobiy о„zgarishlarga xizmat qiladi: 

birinchidan, universitet nufuzining oshishiga xizmat qiladi; 

ikkinchidan, transport sohasida faoliyat olib boruvchi bо„lajak mutaxassislarga 

keng qamrovli bilim va kо„nikmalarni о„zlashtirishiga xizmat qiladi; 

Uchinchidan, transport sohasida faoliyat olib borayotgan ishchi va xodimlar huquq 

va manfaatlarini munosib himoyalashga xizmat qiladi; 

Tо‘rtinchidan, sohada faoliyat olib borayotgan ishchi va xodimlarning shaxsiy, 

oilaviy, ijtimoiy muhit bilan bog„liq kamchilik va muammolarini diagnoz qilish va 

prognozini amalga oshirish va tizimli chora-tadbirlarni amalga oshirishga xizmat qiladi. 

Kadrlar tayyorlash va rivojlantirish tizimini doimiy rivojlanib boruvchi tashkilot 

prinsipiga muvofiq shakllantirilishi lozim. Tо„g„ri tashkil etilgan tizimning kafolati 

mehnat bozoridagi raqobatga bardoshli va muvaffaqiyatli faoliyat kо„rsata oladigan 

kadrlar bilan ta‟minlash imkonini yaratadi [4,5,6,7,8,9,10,11,12,13]. Chunki sohada 

malakali kadrlar yetishmasligi yoki zarur kasbiy kompetensiyaga ega bо„lmaslik, 

tashkilot rentabelligiga salbiy ta„sir kо‟rsatishi bilan birga mehnat unumdorligiga ta„sir 

etib, rivojlanish darajasining pastaytirishi mumkin. 

